
RHAN 1

1. Disgrifiad

1.1

1.2.

Mae Rheoliadau Awdurdodau Lleol (Cyllid Cyfalaf a Chyfrifyddu)
(Cymru) 2003 (“Rheoliadau 2003”) yn darparu'r drefn reoleiddio ar gyfer
yr arferion cyfrifyddu sydd i'w dilyn gan awdurdodau lleol yng Nghymru.
Maent yn gosod darpariaethau manwl ynghylch y drefn ar gyfer cyllid
cyfalaf a rheolaethau cyfrifyddu, gan gynnwys y rheolau ar ddefnyddio
derbyniadau cyfalaf a'r hyn sydd i'w drin fel gwariant cyfalaf. Maent
hefyd yn addasu arferion cyfrifyddu er mwyn atal effeithiau negyddol ar
adnoddau refeniw awdurdodau lleol.

Mae Rheoliadau Awdurdodau Lleol (Cyllid Cyfalaf a Chyfrifyddu)
(Cymru) (Diwygio) 2023 (“y Rheoliadau”) yn diwygio Rheoliadau 2003
drwy estyn cymhwysiad y mesur lliniaru statudol yn rheoliad 24K am
ddwy flynedd ariannol bellach hyd at 31 Mawrth 2025. Mae'r mesur
lliniaru statudol yn lleihau’r effaith y mae newidiadau yng ngwerth teg
cronfeydd buddsoddi cyfun yn ei chael ar y gwaith o bennu cyllidebau
awdurdodau lleol o ganlyniad i gymhwyso'r Safonau Adrodd Ariannol
Rhyngwladol ar gyfer Offerynnau Ariannol (IFRS 9).

2. Materion o ddiddordeb arbennig i'r Pwyllgor Deddfwriaeth, Cyfiawnder

3.

2.1

a'r Cyfansoddiad

Dim.

Y cefndir deddfwriaethol

3.1 Gwneir y Rheoliadau hyn gan ddefnyddio'r pwerau o dan adrannau

21(1) a 123(1)(a) o Ddeddf Llywodraeth Leol 2003 (“Deddf 2003”).
Mynegir bod y pwerau o dan y Ddeddf honno yn arferadwy gan yr
Ysgrifennydd Gwladol. Fodd bynnag, mae adran 24 o Ddeddf 2003 yn
darparu, o ran cymhwyso'r Ddeddf i Gymru, fod y pwerau i'w harfer gan
Weinidogion Cymru.

3.2 Mae adran 123(1)(a) yn rhoi i Weinidogion Cymru y pwer i wneud

darpariaeth wahanol ar gyfer achosion gwahanol. Mae'r Rheoliadau hyn
yn estyn cymhwysiad y mesur lliniaru statudol sy'n darparu i
fuddsoddiadau a wneir mewn cronfeydd buddsoddi cyfun gael eu trin
mewn modd gwahanol at ddibenion cyfrifyddu.

3.3 Gwneir y Rheoliadau hyn o dan y weithdrefn penderfyniad negyddol yn

rhinwedd adran 123(6) o Ddeddf 2003, i'w darllen gyda pharagraffau 30
a 34 o Atodlen 11 i Ddeddf Llywodraeth Cymru 2006.



4. Diben y ddeddfwriaeth a'r effaith y bwriedir iddi ei chael

4.1 Diben y Rheoliadau hyn yw estyn cymhwysiad y mesur lliniaru statudol
yn rheoliad 24K o Reoliadau 2003 o ran y ffordd y mae awdurdodau
lleol yn trin enillion a cholledion yng ngwerth teg cronfeydd buddsoddi
cyfun at ddibenion cyfrifyddu. Mae'r Rheoliadau'n estyn y mesur lliniaru
am ddwy flynedd ariannol bellach i 31 Mawrth 2025.

4.2 Mae rheoliad 25(1)(a) o Reoliadau 2003 yn pennu na ddylid ystyried yr
arferion cyfrifyddu a welir yn y “Cod Ymarfer ar gyfer Cadw Cyfrifon
Awdurdodau Lleol yn y Deyrnas Unedig” (“y Cod”) yn arferion priodol.
Caiff y Cod ei gyhoeddi gan y Sefydliad Siartredig Cyllid Cyhoeddus a
Chyfrifyddiaeth (“CIPFA”), sy'n gallu diwygio ac ailgyhoeddi'r Cod o bryd
i'w gilydd.

4.3 Daeth IFRS 9 i rym yn y Deyrnas Unedig ym mis lonawr 2018 a chafodd
ei ymgorffori yn y Cod gan CIPFA, gydag effaith o 1 Ebrill 2018.
Mynegodd awdurdodau lleol Cymru bryderon y byddai'r newidiadau o
ran adrodd sy’n codi yn sgil IFRS 9 yn golygu y byddai angen i'r
newidiadau yng ngwerth teg buddsoddiadau yr oeddent yn eu cadw
mewn cronfeydd buddsoddi cyfun gael eu hadlewyrchu yn eu
cyllidebau.

4.4 Mae gofyniad statudol ar awdurdodau lleol i bennu cyllideb gytbwys bob
blwyddyn, a byddai'r angen i adlewyrchu newidiadau yng ngwerth
buddsoddiadau a gedwir mewn cronfeydd buddsoddi cyfun yn eu
cyfrifon refeniw yn cael effaith negyddol ar y gwaith o bennu cyllidebau
awdurdodau lleol a phennu'r dreth gyngor. Derbyniodd Llywodraeth
Cymru ei bod yn bosibl y byddai’r anwadalrwydd cyllidebol mwy yn cael
effaith negyddol ar y gwaith o gyflenwi gwasanaethau neu’n rhoi baich
gormodol ar drethdalwyr cynghorau. Mewn ymateb i'r pryderon hynny,
cyflwynodd Llywodraeth Cymru reoliad 24K o Reoliadau 2003 a oedd yn
creu mesur lliniaru statudol er mwyn lleihau'r risgiau a nodwyd gan yr
awdurdodau lleol. Roedd y mesur lliniaru statudol yn gyfyngedig o ran
amser er mwyn bod yn gymwys i gyfrifon a luniwyd gan awdurdodau
lleol ar gyfer y blynyddoedd ariannol rhwng 1 Ebrill 2019 a 31 Mawrth
2023.

4.5 Nid yw'r ystyriaethau a oedd yn gymwys ar yr adeg pan gafodd y mesur
lliniaru statudol ei roi ar waith yn wreiddiol wedi newid. Mae'r Adran
Ffyniant Bro, Tai a Chymunedau wedi estyn cymhwysiad darpariaeth
mesur lliniaru statudol sy'n cael yr un effaith i awdurdodau lleol yn
Lloegr. Heb y mesur lliniaru, mae'n bosibl y byddai rhaid i awdurdodau
lleol Cymru wneud darpariaeth ariannol ar gyfer colledion teg mewn
buddsoddiadau cyfun yn lle gallu defnyddio'r ddarpariaeth honno i
gyllido gwasanaethau, gan eu rhoi nhw, yn ogystal &'r bobl sy'n
defnyddio eu gwasanaethau, o dan anfantais o'u cymharu ag
awdurdodau a defnyddwyr gwasanaethau yn Lloegr.



4.6 Er mwyn sicrhau na chaiff awdurdodau lleol Cymru eu rhoi o dan

anfantais o'u cymharu ag awdurdodau lleol Lloegr, a allai gael effaith
negyddol ar y ddarpariaeth o wasanaethau awdurdodau lleol i bobl yng
Nghymru, mae Gweinidogion Cymru yn ystyried y byddai'n hwylus pe
bai'r fframwaith cyfrifyddu ar gyfer awdurdodau lleol yng Nghymru yn
gyson a'r hyn a ddefnyddir yn Lloegr i raddau helaeth, oni bai bod
rhesymau cryf dros beidio & gwneud hynny. Yn yr achos hwn, nid oes
unrhyw resymau o ran polisi neu gyfrifyddu sy'n cefnogi gwahaniaeth
mewn arferion.

5. Ymgynghori

6.

5.1 Nid oes gofyniad statudol i ymgynghori a chan fod y Rheoliadau yn

gwneud diwygiad cyfyngedig, sy'n effeithio ar nifer cyfyngedig o
randdeiliaid proffesiynol yn unig, ac nad ydynt yn adlewyrchu newid ym
mholisi LIlywodraeth Cymru, ni chynhaliwyd ymgynghoriad ffurfiol.

5.2 Mae swyddogion Llywodraeth Cymru wedi ymgysylltu'n agos a'r sector

llywodraeth leol yng Nghymru, a chydag Archwilio Cymru a CIPFA
Cymru o ran estyn y mesur lliniaru statudol. Mae'r gwaith ymgysylltu
hwnnw wedi cadarnhau bod y sector llywodraeth leol yng Nghymru yn
cefnogi'r syniad o estyn y mesur lliniaru statudol am ddwy flynedd
ariannol bellach i 31 Mawrth 2025, a fydd yn golygu bod arferion
cyfrifyddu yn aros yn gyson ag arferion cyfrifyddu yn Lloegr.

Asesiad Effaith Rheoleiddiol

6.1 Yn unol &'r polisi a nodir yng nghod ymarfer Gweinidogion Cymru ar

gyfer cynnal asesiadau effaith rheoleiddiol ar gyfer is-ddeddfwriaeth, ni
luniwyd asesiad effaith rheoleiddiol.

6.2 Mae'r cod (y cyfeirir ato uchod) yn darparu eithriad i'r gofyniad i gynnal

asesiad effaith rheoleiddiol pan fo offeryn statudol yn gwneud diwygiad
technegol sy'n newid geiriad y gyfraith yn lle newid ei diben na'i heffaith.
Mae'r Rheoliadau hyn yn newid dyddiad er mwyn estyn cymhwysiad
mesur lliniaru statudol sydd eisoes yn bodoli, ac nid ydynt yn newid
diben y polisi (na'i effaith), nac yn cael unrhyw effaith sylweddol ar y
ffordd y caiff ei chymhwyso nac ar y gyfraith.



